
باكي 1994

تبريز 2004

آذربايجان جومهورييه‌تي تجليل تحصيل ناظيرلييي اوٍزئيير. حاجي بَي اوْو آدينا باكي موسيقي آكادئميسي 
راست دستگاهي و اوْنون خواننده ياراديجيليغيندا ايفاسينا داير مئتوديك تؤوصييه‌لر 

ترتيباتچي: آذربايجان جومهورييه‌تينين خالق آرتيستي، پروْفئسور عاريف بابايئو علمي رئداكتور: صنعت شوٍناسليق ناضيري، پروفئسور واقيف عبدالقاسيم اوْو 

رأي وئرنلر: دوْسئنت آغا وئردي پاشايئو، 

صنعت شوٍناس ناميزه‌دي، دوْسئنت (فوق ليسانس) ممّد آغا كريم اوْو 
كؤچوره‌ن: حسن كريم زاده 

راست دستگاهي و اوْنون خواننده ياراديجيليغيندا ايفاسيندا داير مئتوْديك تؤوصييه‌لر 
آذربايجان موغامينين تاريخي چوْخ دؤولره گئديب چيخير. دئييله‌نه گؤره آدم دؤورونده‌ن بو صنعت بيزه ياديگار قاليب. 

لاكين بونا باخماياراق قئيد ائتمك ايسته‌ييريك‌كي، موغام صنعتي شيفاهي عنعنه‌يه اساسلانان موسيقيدير. اوْنون تاريخينين قديملييي حاقدا گؤركملي اؤزبك موسيقي شوٍناسي، پروْفئسور ف. كرامت اوْو تدقيقات ايشي آپاريلميشدير. شيفاهي عنعنه‌يه اساسلانان موسيقينين ايسلاما قده‌ركي دؤورونو آراشديران ف. كرامت اوْو يازير: «شرق خالقيلارينين موسيقي صنعتينده پروْفئسسيونال‌ليق (پئشه‌كارليق، حرفه‌ليق) كئچن مين ايللييين اووه‌للرينده اؤزونه يئر تاپير. بونو هيند موسيقي سيستيمين اوْ دؤورده اينكشافي، همچينين ايسلاما قده‌ركي دؤورده آيري – آيري ياخين و اوْرتا شرق اؤلكه‌لرينده سيلسيله شكلينده اثرله‌نير («خسروْواني» و س.) اوْلماسي سوٍبوت ائدير. بيزه هله 12-11 عصرلرده گؤركملي پروفئسسيونال موسيقي چيلرين موسيقي فوْرمالاري اينتئسيو اينكشاف تاپميشدير). (باخ: راميز ظؤهراب اوْو. موغام، آدي، باكي 1991، صفحه 8 ، 9). 
ايسلام يارانان دؤورده‌ن ايسه نه اينكي شيفاهي عنعنه‌يه اساسلانان موسيقينين تاريخي، حتّي، اونون نظرييّه سيله‌ده مشغول اوْلموشلار. مثلا شرق عاليملرينده‌ن فارابي (950-870)، ابن سينا (1037-980)، صفي‌الدين اورمي (1294-1230)، عبدالقادير ماراغايي (1433-1353)، عبدالرحمان جامئه (1492-1414) و س. كيمي باشقا موسيقي شوٍناسلار اؤزريساله‌لرينده موسيقينين نظري اساسلارينا گئنيش يئر وئرميشلر. 
شيفاهي عنعنه‌يه اساسلانان موسيقي دئيه‌نده شوٍبهه‌سيز موغام صنعتي ان اساس گؤتورولمه‌ليدير. پروفئسسور راميز ظؤهراب اوْو بو حاقدا بئله يازير: «آذربايجان شيفاهي پروْفئسسيونال (پئشه‌كار، حرفه‌اي) موسيقي‌سي دئيه‌نده اساسلي مكتب كئچميش خواننده، سازنده كيمي خالق پروفئسسيونال صنعتكارلارين ياراديجيليق محصولو اوْلان موغام دستگاهلاري، كيچيك فوْرمالي، موغاملار، ضرب موغاملاري، تصنيف، رنگ كيمي ژانرالار (نؤوع‌لر) نظرده توتولور». (موغام. آدي. باكي 1991. صفحه 16) موغام دستگاهلارينين، كيچيك حجملي موغاملارين، ضربي موغاملارين، هابئله تصنيف و زنگلرين فوْرمالاشماسيندا و اينكشافيندا البتّه، خواننده و سازنده ياراديجيليغينين بؤيوك روْلو وار. خوٍصوصيله، موغام دستگاهلارين ايفاسيندا اوْنلار عنعنه‌وي قايدا – قانون چرچيوه‌سينده، يعني گوشه و شؤبه‌لرين تصنيف و رنگلر موٍعيّن آرديجيل‌ليغي اساسيندا ايجرا ائديرلر. بير نؤوع ايفاچي – خواننده و يا سازنده موغام سيلسيله اثري، نئجه‌ده يئرلر، «تيكمك» اوٍچون لادو مئلوديك (بير پارچاكي، بير آهنگله علاوه اوْلونور) اينكشافين قانونلاريني موٍكممل بيلمه‌مه‌ليدير. 
بو نوٍمونه‌لري ايفا ائده‌ركن سازنده و خواننده اثرلر بوْيو سيناقلاردان چيخميش قايدا – قانونلار اساسيندا اوْخوماسي و چالماغي، ايمپروويزاني (شعري، نطق سؤيله‌مه‌ني، هاوا اوْخوماني، آهنگ چالماغي، بديهه سازليغي) باجارماليدير. آخي، ايفاچيليق پراكتيكاسيندا (ايشله‌مه‌سينده، ايشينده، پاپماسيندا) ماليك عنعه‌لري قوْيوب ساخلاماق اوٍچون موٍعيّن قايدا قانونلار يارانميشدير. اوْنودا دئمك كي خواننده‌نين فردي كيفييّتلريني اوٍزه چيخاران اساس عاميللرينده‌ن بيريده ايمپروويزادير. ايمپيروويزا موغاملارين ايفاسيندا بويوك روْلا منصوبدور. موغام – دستگاهلار محض ايمپروويزا اوٍسلوبوندا (طرزينده، روشينده) فوْرمالاشميش و تكميل‌لشميشدير. لاكين خواننده و سازنده‌لر ايمپروويزاني موٍعيّن قانونلار شكلينده آپاريليردير. بئله‌كي، عيني موغام دستگاهيني و يا اوْنون شؤبه‌سيني ايفا ائده‌ركن اوْنا موٍعيّن زيلوه‌لر ائدير. يعني بو پروسئسده (گئديشده، جرياندا) اوْ، ياراديجي صنعتكار كيمي روْل اوْينايير. بئله‌ليكله، موغاملارين ايفاسي زاماني هر بير ايفاچي ياراديجييا چئوريلير. بونونلادا خواننده و يا سازنده و ياراديجيليق فانتازيياسيني (تَخَيوٍلوني، افسانه‌سيني) نوٍماييش ائدير. 
اوٍزئيير حاجي بَي اوْو موغام دستگاهين ايفاسينين موٍركّب‌لييني دستگاه ايفا ائدره‌كن خواننده و سازنده‌نين وظيفه‌لريني بئله شرح ائدير: «بو دسته‌نين ايشتيراكچيلاري بوٍتون موغام و دستگاهلاري لازيمينجا بيلمه‌ليدير. اؤزه‌ل‌ليكله خواننده بير چوْخ شعر، قزه‌ل و تصنيف‌لر حيفظينده ساخلاماليدير. تار چالان ده‌خي دستگاهلارين يوْللاريني ياخشيجا بيلمه‌ليديركي، خواننده‌يه «رهبرليك» ائتسين، يعني خواننده بير «گوشه‌ني» اوْخودوقدان سوْنرا اوْنون دالينجا گلن گوشه‌ني چاليب خواننده‌ني قيزيشديرسين؛ كامانچاني ايسه اكثره‌ن تارين دالينجا گلير؛ خواننده ايسه گؤزه‌ل سسه ماليك اوْلوب اوستادانه ته‌غه‌ني ائتمكده‌ن علاوه بيرده «ضرب» آلتينده‌ن اوْلان «قاوالي» دا اوستادليقلا چالا بيلمه‌يه بوْرجلودوركي، رنگ و تصنيف‌لر كئچديكده «بحر» توتا بيلسين». 
آذربايجان موغام صنعتي و اوْنونلا برابر ايفاچيليق صنعتيده 19 جي عصرده خوٍصوصيله اينكشافا اوغرايير. موٍختليف مكتب‌لرين يارانماسيدا بو عصره تصادوف ائدير. بو عصرده شوشادا خواننده‌ليك موسيقي مكتبينين ياراديجيسي خاررات قولونون آديني چكه بيله‌ريك. مشهور خواننده‌لرده‌ن حاجي حوٍسو، مشه‌دي عيسي، شاهناز عبّاس، عبدالباغير (بوٍلبول جان)، كؤچه‌چي اوْغلو محمّد، جابّار قارياغدي اوْغلو همين مكتيبين يئتيرمه‌لريديلر. خاررات قولونون وفاتيندان سوْنرا كوْر خليفه شوشادا موسيقي مكتبي آچميشدير. بو زامان بو زامان شوشادا موْللا ابراهيمين موسيقي مكتبيده فعالييّت گؤسترميشدير. 
19 جي عصرده خواننده‌ليك صنعتينين اينكشافيندا باكي، شاماخي، شوشا موسيقي مجليسلرينده خوٍصوصي روْل اوْلموشدور. اوْ دؤورده خواننده و سازنده‌لرين يئتكينلشمه‌سينده بو كيمي مجليسلرينده اهمييّتي تكسيزدير. بو كيمي مجليسلرده موٍعيّن موغام دستگاهي و اوْنون شؤبه‌لري باره‌ده قيزغين موٍباهيسه‌لر، ديسكوسسييالار (بحث‌لر، دانيشقيلار) كئچيريلردي. بو ديسكوسسييالار «راست» موغام دستگاهي حاققيندادا اوْلاردي. تصادوفي دئييل‌كي، ائله باكي، شوشا، شاماخي مجليسلرينده «راست» دستگاهينين تركيبي، مجليسلرده موٍعينله‌شير. اوْنودا خاطيرلاداق كي، هر بير مجليسده «راست» موٍختليف سجييّه‌ده (اؤزه‌لليكده) ايدي. ع. بدل بَي‌لينين «موسيقي لوٍغتي» كيتابينداكي (باكي، 1965، صفحه 15) جدولده «راست» 8 واريانتيدا (بير شئيين باشقا شكلي، بير آهنگين، ناغيلين باشقا جوٍراجرا اوْلماسي) وئريلير. بيز عياني واسيطه‌كيمي آشاغيدا «راست» دستگاهينين تركيبيني گؤستريريك. 
	 باكي (آبشئرون) 
	شوشا (قاراباغ) 
	شاماخي (شيروان) 

	1- مايئيي – راست

2- نوْوروزي – رونده 
3- راست 
4- عوٍششاق 
5- حوٍسئيني 
6- ويلايتي 
7- خوٍجسته 
8- خاوران 
9- عراق 
10- پنجگاه  

11- راك 

12- خاوران  

13- اميري 

14- مسيحي 

15- راست 
	1- راست 
2- پنجگاه 

3- ويلايتي 

4- منصورييّه 

5- زمين – خارا 

6- راك – هيندي 

7- آذربايجان 

8- عراق 

9- باياتي توٍرك 

10- باياتي قاجار 

11- ماوه‌ره‌ن نهر 

12- بالي – كبوتر 

13- حيجاز 

14- شاهناز 

15- عشيران 

16- زنگي – شؤتؤر 

17- كركوكي 

18- راست 
	1- راست 
2- عوٍشاق 

3- موٍجرو 

4- حوٍسئيني 

5- ويلايتي 

6- سيياهي – لشكر 

7- مسيحي 

8- ده‌هري 

9- خوْجسته 

10- «شيكستيي – فارس» 

11- راك – هيندي 

12- راك خوْسروواني 

13- ساقي نامه 

14- راست 

15- تصنيف – قرايي 

16- مثنوي 

17- زنگي – شؤتؤر 

18- نغمه‌يي – هيندي 

19- معنوي 

20- كابيله 

21- راست 


«راستين» شؤبه و گوشه‌لرينين ايفاچيليق باخيميندان ماتوْديكاسينا (يوْلونا، يوْراقينا) كئچمزده‌ن اووه‌ل «راستي» عوٍمومي شكيلده سجييه‌لنديره‌ك. 
آذربايجان موغاملاري ايچه‌رسينده «راست» 12 اساس موغاملاردان ان موٍهومو و گئينش احاته‌ليسيدير. بو موغام باشقالاريندان اوْنونلا فرقله‌نيركي، تاريخي كئچميشي قديمدير، عصرلرين مدنييّت اوچوروملارينا سينه گلميش، اؤز منليييني، مضمونونو و سيماسيني ساخلايا بيلميشدير. بو حاقدا داهي بسته كار اوٍزئيير حاجي بَي اوْو بئله يازير: «ايندييه‌ده‌ك زامانين و حاديثه‌لرين سارسيديجي تأثيرينه قارشي مؤحكم دوران يئگانه موغام «راست» دير. بو موغام كؤكونون مؤحكم و منطيقده اوْلماسي اوْنون آدينين معناسينا تاماميله اويغون گلير. راست – دوٍز، دوْغرو دئمكدير. قديم موسيقي شوٍناسلار «راستي» موغاملارين آناسي آدلانديريرديلار. «راست» موغامي يالنيز اؤز آديني و سس قاتاريني دئييل، حتي اؤز مايه (توْنيكا) اوجاليغينيدا زمانه‌ميزه قده‌ر موٍحافيزه ائتميشدير. بوٍتون ياخين شرق خالقلاريندا «راست» موغامينين قورولوشو و مايه اوجاليغي عيني‌دير. بو مايه كيچيك اوْكتاوانين سوْل سسينده‌ن عيبارتدير. 
«راست» موغامي ائله بير دستگاهديركي، هله قديمده‌ن اوْنون داخيلينده باشقا موغاملاردان گوشه‌لر، ائپيزودلار (بؤلوم‌لر، مرحله‌لر)، حتي شؤبه‌لر توْپلانميشدير. سانكي، باشقا موغاملار «راست» دان دوْغولموشدور. بو سؤيله‌ديييميز فيكري هله 17- جي عصرده ياشاميش گوٍنئي آذربايجانين ده‌رجه‌زين قصبه‌سينده‌ن اوْلان موسيقي شوٍناس ميرزه بَي داها گئنيش آچيقلاميش و بونا بير شعرده حصر ائميشدير. اوْ زامان «راست» دا باشقا موغاملارين شوبه و گوشه‌لري‌ده وارايدي. 
«راست» موغامي يئر اوٍزونون بير شرطيدير، 
«پنجگاه» - اوْنون ضروري بير شرطيدير. 

«هيجاز» اوْنون بار وئره‌ن آغاجيدير، 

«دستگاه» و «هيجاز» بو آغاجين باريدير، 

«عراق» - شنلييين آرتيرماق واسيطه‌سيدير. 

آذربايجان موغامي «راستين» عصرلر بوْيو كئچدييي ائنيشلي – يوْخوشلو يوْلو گؤستريركي، اوْنون قورولوشو، يعني ائتدييي شؤبه‌لري دايما ده‌ييشميشدير. مثلا 19 جي عصرده گؤركملي موسيقي شوٍناس ميرمؤحسين نوواب (1918-1833) «ووٍضوح الارقام» اثرينده «راست» دستگاهينين شؤبه‌لريني بئله آرديجيل‌لاشديرميشدير: «راست»، «پنجگاه»، «ويلايتي»، «منصورييّه»، «زمين – خارا»، «راكي – هيندي»، «آذربايجان»، «عراق»، «باياتي – توٍرك»، «باياتي – قاجار»، «ماوه‌ره‌ن نهر»، «بالي كبوتر»، «هيجاز»، «شاهناز»، «عشيران»، «زنگي شؤتؤر»، «كركوكي»، «راست». 
1925 – جي ايلده اوٍزئيير حاجي بَي اوْوون رهبرلييي ايله باكي موسيقي تئخنيكوموندا (هوٍنريستانيندا) تار، كامانچا و خواننده سينيفلري اوٍچون ترتيب ائتدييي موغام پروْقراميندا (برنامه‌سينده) ايسه «راست» دستگاهينين آرديجيليغي آشاغيداكي كيميدير: «راست»، «عوٍششاق»، «حوٍسئيني»، «ويلايتي»، «مسيحي»، «ده‌هري»، «خوْجسته»، «خاوران»، «عراق»، «پنجگاه»، «راكي – خوْراساني»، «قرايي»، «راست». «راست» دستگاهينين شؤبه‌لرينين سوْنراكي دؤورلرده‌كي وضعييّتي حاقدا موسيقي شوٍناس راميز ظؤهراب اوْو، «موغام» موْنوْقرافيياسيندا (ال يازيسيندا، يازيسيندا) يازير: «سوْنرالار موغام سينفي پروْقرامي بير نئچه ده‌فه رئداكتا (دوٍزه‌ن، ساغان، آپاران) اوْلونموش، بعضي گوشه‌لر بيرله‌شيب شؤبه حاليني آلميش، بعضي‌لري ايسه ايختيصار ائديلميش و نتيجه‌ده «راست» دستگاهي اؤز تكميل شكليني الده ائتميشدير». 
بئله‌كي، احمد باكي‌خان اوْو طرفينده‌ن رئداكتا (دوٍزه‌ن، ساغان، آپاران) اوْلونموش تدريس پروْقراميندا «راست» دستگاهي اوْن شؤبه و گوشه‌ده‌ن عيبارتديرسه («برداشت»، «مايه»، «عوٍششاق»، «حوٍسئيني»، «ويلايتي»، «شيكستئيي – فارس»، «ايراق (عراق)»، «پنجگاه»، قرايي، «راستا آياقا»). سوْنرالار تارزن، پئداغوق (تعليم و تربيت وئره‌ن) كامال احمد اوْو چاپ ائتديردييي «راستا» بير شؤبه، «راكي» علاوه ائتميشدير. اوْ، «پنجگاه» لا «قرايي» آراسيندا يئرلشميشدي. (گؤستريلن اثر، صفحه 106). 
لاكين بونونلا بئله، اوْنودا قئيد ائتمك ايسته‌ييرك كي «راستين» ووْكال – اينسترومئنتال ايفاسيندا شؤبه‌سينين داخيلينده «ديلكئش»، «كوٍردو» كيمي شؤبه‌لرده‌ن ده ايستيفاده اوْلونور. بئله‌كي، خواننده‌ده «ويلايتي» اوْخويور، سوْنرالار مئلوديياني (هاواني، نغمه‌ني، ماهنيني، لحني) «ديلكئش» شؤبه‌سينه كئچيرير، بعضا واختلار «كوٍردو» ده‌ن ده ايستيفاده ائدير و نهايت «ويلايتي» يه دوٍشور، آياق (كادانسييا) ائده‌ره‌ك «راستا» قاييدير. بو حال موٍعنّي‌لر طرفينده‌ن تئز – تئز ائديلير. اوْنودا دئييم‌كي، ماراقلادا قارشيلانير. 
موغام شؤبه‌لري آراسيندا اينسترومئنتال (هر بير موسيقي آلتي) رنگ و يا ووْكال ايفادا تصنيف‌لرينده‌ن ايستيفاده اوْلونور. مقصد اوْندان عيبارتديركي، موغام رنگارنگ اوْلسون و موٍعنّي هر شؤبه‌ده‌ن سوْنرا بير قده‌ر دينجلسين. 

بيز آشاغيدا «راست» دستگاهينين ووْكال – اينسترومئنتال فوْرماسيندا اوْخونما قايداسي حاقدا تؤوصييه‌لريميزي سؤيله‌يه‌جه‌ييك. 

    خواننده موغامين اوْخونماسينا باشلاماقدان اؤنجه گره‌ك سسيني نيظاما سالسين، اوْنو يوْخلاسين. بو مقصدله‌ده بير چوْخ اوْخوما گئديشلري ائتسين، بم و اوْرتا سسله باشلاياراق خيردا نفسلر، آوازلار اوْخوسون. تخمينه‌ن 15-10 دقيقه بو حاضيرليق ايشلرينده‌ن سوْنرا زيل سسده‌ن‌ده ايستيفاده ائده بيلر. موغام ايفاسيندان اووه‌ل اوْموٍطلق اوْخوياجاغي هر شؤبه‌نين مضمونوندا اويغون قزه‌ل سئچمه‌ليدير. قزه‌ل سئچمه مسله‌سي چوْخدا آسان ايش دئييلدير. اوْ گره‌ك آذربايجان پوْئزيياسيني (شاعيرلريني) ده‌رينده‌ن منيمسه‌ميش اوْلسون، هر قزه لي اوْخوماق اوْلماز. اوْ، موغامين داخيلي اؤزلليكلريني (خوٍصوصييّت‌لريني) نظره آلماليدير. اؤزوده خواننده قزه‌لي ازبر بيلمه‌سه اوْنو اوْخوماماليدير. بوندان علاوه خواننده اؤز سسينين ديياپازونو نو (ووٍصعتيني) نظره آلاراق، موغامين شؤبه‌لريني اوْخوماليدير. هامينين سسي و سس تئسستوراسي (توْخوشو، تيكيشي) عيني اوْلماديغي كيمي، اوْنا قارشي طله‌بات‌دا اوْلماماليدير. قيساسس ديياپازونو (ووٍصعتي) اوْلان موٍغنّي دستگاها گيرشمه‌مه‌ليدير. چوٍنكي، دستگاهي اوْ موٍغنّي اوْخوماليديركي، اونون سسي ايكينجي اوْكتاوانين «رئه»، «مي» سسلرينه قده‌ر چاتير، عوٍمومييّتله ايكي اوْكتا وا ياريم سس ديياپازونو (ووٍصعتي) وار. 
«راست» دستگاهينين «برداشت» شؤبه‌سيني چوْخ واختلار اينسترومئنال (هر بير موسيقي آلتي) ايفادا چاليرلار و اوْمئلودييانين (هاوانين، نغمه‌نين، لحنين، ماهنينين) «مايه» شؤبه‌سينه چاتديرير و خواننده دستگاهي «مايه» ده‌ن باشلايير. لاكين بير چوْخ موٍغنّي‌لر «برداشتيدا» اوْخوموشلار، يعني اوْنون ووْكال واريانتلاري‌دا (بير شئيين باشقا شكلي، بير آهنگين، ناغيلين باشقا جوٍر اجراء اوْلماسي) مؤوجود دوٍر (سئييد شوشينسكي، حاجي بابا حوٍسئين اوْو و باشقالاري). اوْنودا قئيد ائده‌ك كي، «برداشت» دا اوْخوما گؤستريركي، موٍغنّي گلجكده نئجه اوْخوياجاق، بعضي واخت «برداشت» اوْخومازدان اوول تصنيف اوْخونور. مثلا، موٍغني حاجي‌بابا حوٍسئين اوْو «راست» دستگاهيندا بو تصنيف واريانتيندان ايستيفاده ائتميشدير. اوْ تصنيفي فضولينين قزه‌لينده‌ن آشاغيداكي ميصرالارا اوْخويور: 
جان وئرمه، غمي – عشقه‌كي، عشق آفتي جاندير،
عشــق آفتي جان اوْلدوغو مشهوري – جاهاندير

ياخشي گؤرونور صورتــــي محوشلرين، امـــا

ياخشي نظر ائتديكجـــــــه، سرانجامي ياماندير

«برداشت» دا ايسه حاجي بابا حوٍسئين اوْو بو شوبه‌نين اينتئسيو (گرگين، قيزقين، متراكم) چالارلاريني نظره آلاراق، يئنه‌ده فضولي قزه‌لينه موٍراجيعت ائدير. بو مئتوْديك (اوٍصول، يوْل، ياراق) تؤوصييه‌لرده «راستا» عايد اوْلان بوٍتون نوٍمونه‌لره فضولينين سؤزلرينه حاجي‌بابا حوٍسئين اوْوون اوْخودوغو عيني آدلي دستگاهدان، يعني موسيقي شوٍناس نريمان ممّداوْوون طرفينده‌ن چاپ اوْلونموش «راست» دستگاهيندان (م.، 1978) گؤتورموشدور. 
آشيياني – موٍرغي – ديل زوٍلفي – پريشانيندادير، 

قانــدا اوْلسام، ائي پري، كؤنلوم سنين يانيندادير. 

اوْنودا دئمه‌ليييك كي، بعضي «راستين» مايه‌سيني اوْنون قوْهوم وارمانتي اوْلان «ماهور – هيندي» موغامينين «مايه» سيني كيميده اوْخويورلار. لاكين بو دوٍزگون دئييل‌دير. هر موغامين اؤزونه اؤزه‌ل (مخصوص) مايه‌سي واردير. بونو قاريشديرماق اوْلماز. 
راستين «مايه» سينده سؤزلرين آيدين سويله‌نيلمه‌سينه خوٍصوصي فيكير وئرمك لازيمدير، مئلوديك (بير يارچاكي، بير آهنگله علاوه اوْلونور) گزيلمه‌لرده‌ده آيدينليق اوْلماليدير. چوٍنكي «مايه» شوبه‌سي دستگاهين بوٍتؤولوكده سيماسيني سجييّه‌لنديرير (اؤزه‌لليك لنديرير، مخصوص‌لانديرير، خاص‌لانديرير). دستگاهين اساسيني تشكيل ائده‌ن «مائييي – راست» اؤز موسيقي‌سينين قمگين‌لييي، ساكيت طرزيده اينكشافي ايله ديقّتي جلب ائدير. خواننده بو علامتي نظره آلاراق «مايئيي – راست» ساكيت، تمكينله اوْخوماليدير. ائله بيل روايتي نقل ائدير. 
عوٍمومييّتله «راست» دستگاهيندا «مايئيي – راست» شؤبه‌سي اؤز حجمي اعتيباريله ان ايري شؤبه‌دير. 

«مايه» ده‌ن سوْنرا گلن «عوٍششاق» و «حوٍسئيني» شؤبه‌لري آرتيق دستگاهين دراماتورژي اينكشافيني يارادير. سوْل مايه‌لي موغامين دوْ ايستيناد پرده‌سي ده‌ييشيلير. اوْ، آرتيق مايه‌نين كوارتاسيدير (دياتونيك قامادا دؤدونجو پيلله، همين پيلله ايله بيرينجي پيلله آراسنداكي اينتئروال (آرا، فاصله)). 
«عوٍششاق» سوزو عاشيقلر، عاشيقي – معشوق معناسيندادير. بو حيسسه‌نين ريتميكاسي دقيقدير، گوشه خاصييتلريدير. بو شؤبه‌ني ايفا ائده‌ركن سؤزلرين موسيقي ريتميكاسينا اويغون گلمه‌سي اوٍچون هئجا وضعي‌لرينده خوٍصوصي فيكير وئرمك مقصده اويغوندور. 
عوٍمومييّتله، بو شؤبه‌ده اوْنا اويغون خوٍصوصي قزه‌ل اوْخوماق لازيمدير. بو معنادا، بيزجه، فضولينين اووه‌لكي قزه‌لينده‌ن آشاغيداكي بئيتلري ايستيفاده ائتمك پيس اوْلمازدي. بير خواننده‌لره «عوٍششاق»دا محض بو قزه‌لي تؤوصييّه ائده‌ريك. 

چكمه دامن ناز ائديب اوٍفتاده‌لرده‌ن، وهم قيل، 
گؤيلره آچيلماسين اللركــــي، دامانينداديـــر 

مستي – خابي- ناز اوْلوب، جمع ائت ديلي – صد پاره مي، 

كيم، اونون هر پرده‌سي بير نؤوكي – موٍژكانينداديـــــــــر 

«عوٍششاقدان» سوْنرا «حوٍسئيني» شؤبه‌سي گلير، بوقيسا بير مئلودييادير (هاوادير، نغمه‌دير، لحن‌دير، ماهني‌دير). اوْنون ايستيناد پرده‌سي آرتيق دوْ – دور. بو شؤبه موغامين ديناميكاسينا (اينكشافين گئديشي، حركت) كؤمكليك گؤسترير. بورادا سسين قلتانليغينا خوٍصوصي فيكير وئرمك لازيمدير. بو گوشه‌ني اوْخوياركن قزه‌لين سوْن بئيتينده‌ن ايستيفاده ائتمك ياخشي اوْلاردي. چوٍنكي، بو بئيت موسيقي ايله چوْخ اويغوندور. 

ائي فضولي شمع تك، موطلق آچيلماز يانمادان، 
تاب‌لر كيم سوٍنبولونده‌ن، ريشتئيي جانين ده‌دير 

راستين «عوٍششاق»‌ده‌ن سوْنرا ان گئينش، احاته‌لي شؤبه‌لرينده‌ن بيري «ويلايتي» گلير. «ويلايتيني» قزه‌ل سؤزلري ايله دئييل، اووه‌ل موسيقي ايله آي، آمان، آ، ائي – نيدالاري ايله باشلاييرلار. يئري گلميشكن اوْنودا قئيد ائتمك لازيمديركي، موغام مئلوديياسيندان (هاواسيندان، نغمه‌سينده‌ن، ماهني‌سيندان لحنينده‌ن) آسيلي اوْلاراق اوْنون ايفاسيندا علاوه آه، ائي، آي، هاي – هاي، آي آمان – آمان و باشقلاري. بو كيمي دئييملرده‌ن چوْخ ايستيفاده ائديلير. بونو نظرده‌ن قاچيرماق اوْلماز. ائله «ويلايتي»ده بئله دئييملرده‌ن ايستيفاده ائديلميشدير. بونو بيز آشاغيداكي نوْت ميثاليندا گؤره بيله‌ريك. 

اوْنودا ايسته‌ييريك كي، «ويلايتي»نين موْتيوي «ماهور – هيندي» و «راستين» باشقا قوْهوم موغاملاريندا واردير. «شور شاهناز» دا بو مئلودييا (هاوا، نغمه، لحن، ماهني) ويلايتيده‌كي كيمدير، لاكين اوْنو مئلوديك (بير پارچاركي، بير آهنگه علاوه اوْلونور) حركتي، ايمپروْويزه‌سي (شعري، نوٍطق سؤيله‌مه‌سي، هاوا اوْخوماسي، آهنگ چالماغي) باشقادير. بعضاﱞ خواننده‌لر ايكيسيني عيني جوٍر اوْخويورلار. بورادا راستين «ويلايتي» سينين ووْكال ايمپروْويزاسيني دوٍزگون اوْخوماق لازيمدير، يعني راست بو شؤبه‌يه خوٍصوصي ديقّت يئتيرمك لازيمدير. ويلايتي‌ده باشقا موغام شؤبه‌لرينه‌ده كئچيد ائديرلر. مثلاﱞ، «ويلايتي»ده بعضي حاللاردا خواننده‌لر «ديلكئش» ده علاوه ائديرلر. چوٍنكي «ديلكئش» كؤنول جلب ائده‌ن، خوْشا گلن معناسيندادير. بو علامته گؤره خواننده‌لر «ديلكئش» «ويلايتي» ده بيرلشديريرلر. لاكين قئيد ائتمك لازيمدير كي، هر هانسي شؤبه‌ده نه‌ييسه آرتيرماق و يا آزلتماق اوْلار، لاكين اوْنون حددي، اندازه‌سي اوْلماليدير. خواننده‌لريميز «ويلايتي»ني چوْخ دوٍزگون اوْلاراق بويوك فضولينين متله‌لي قزه‌لينده اوْخويورلار. 
ائي گوٍل نه عجب سيلسيلئيي – ميشكي – ترين وار، 

ائي سروي، نه خوْش جان آليجي ايشوه‌لــــرين وار 

گنج موٍعنّي‌لريميزه، موغام اوْخويانلاريميز بونو نظره آلماليديلار. اوْنودا دئيك كي، بو قزه‌لي «ويلايتي»ده و اوْندان سوْنرا گلن شؤبله‌لرده ده اوْخويا بيلرلر. 

دستگاهين «ويلايتي» سينده‌ن سوْنرا گلن «شيكستئيي – فارسي» شؤبه‌سي - «رئه» ايستيناد پرده‌سينده‌ن اساسلانير. بورادادا موٍعنّي مئلوديياسي (هاواسي، نغمه‌سي، لحني، ماهنيسي) قزه‌ل سؤزو ايله دئييل، آنجاق سسي ايله اوْخويور، سوْنرا سؤز ايشله‌ديرلر. يئري گلميشكن اوْنودا قئيد ائده‌ك كي، «شيكسته‌لر»ين بوٍتون نؤولري («شيكستئيي – فارس»، «قاراباغ شيكسته‌سي»، «كسمه شيكسته») «سئگاه» موغامي اوٍستونده قورولور. اوْ، محض «سئگاه» موغامينا، همچينين سئگاه لاد – مقامينا اساسلانير. بئله‌ليكله، «راست» دستگاهيندا «شيكستئيي – فارس» واسيطه‌سي ايله موٍوقّتي «سئگاه» مقامينا كئچيلير. بونونلا علاقه‌دار بير مسله‌نيده قئيد ائتمك ايسته‌ييره‌م كي، بو شؤبه‌ني اوْخوياركن بعضاﱞ سئگاهين مئلوديياسينا (هاواسينا، نغمه‌سينه، لحنينه، ماهني‌سينا) چوْخ ايستيناد ائديرلر. دوٍزدور، سئگاه «شيكستئيي – فارس» اوْخونور، لاكين «راست» دستگاهيندا اؤزونه مخصوص اوْلان «شيكستئيي – فارس» اوْخوماق لازيمدير، سئگاهينكيني يوْخ. همده بو شؤبه‌ني اوْخوياندا قزه‌له‌ده ديقّت يئتيرمك لازيمدير. بعضاﱞ «شيكستئيي – فارس» شؤبه‌سي «خوْجسته» ايله ده عوض اوْلونور. 
اؤز آهنگي و ايستيناد پرده‌سي باخيميندان همين شؤبه «شيكستئيي – فارس» شؤبه‌سينه ياخين اوْلدوغو اوٍچون ده اوْ، «ويلايتي» ده‌ن سوْنرا چالينيب – اوْخونور. 
بوٍتون بونلاردان سوْنرا «راست» دستگاهينين زيل شؤبه‌لري «عراق»، «پنجگاه» و «راك» گلير. بو شؤبه‌لر دستگاهين كولميناسييا (آهنگده‌ ان اوجا يئر) نؤقطه‌سيني تشكيل ائدير. ايلك كولميناسييا (آهنگده ان اوجا يئر) «عراق» آدلانير. بورادا مئلودييا (هاوا، نغمه، لحن) ها – ده – ده وورغونلاري ايله باشلايير. ائله ايلك اوْخومادا سؤز يوْخدور، زنگوله‌دير. 
آشاغيداكي نوْت ميثالندا بو داها آيدين اؤزونو گؤسترير. 

ايكينجي ده‌فه ايسه «عراق» سؤزونه‌ن اوْخونور. بير نؤوع بيرينجي اوْخوما گيريش اهمييّتيني داشييير. «عراق» اوٍچون اؤزه‌ل (مخصوص) قزه‌ل سئچمك لازيمدير. خواننده‌لريميز بو حيسسه‌ني فضولينين آشاغيداكي بئيتيله چوْخ اوستادليقلا اوْخويورلار. 

راستين «عراق» شؤبه‌سينده‌ن سوْنرا گلن «پنجگاه» و «راك» شؤبه‌لري آرتيق دستگاهين ديناميك‌ليييني آرتيرير، ديياپازونونو (ووٍصعتيني) پيلله – پيلله اينكشاف ائتديره‌ره‌ك دستگاهين فوْرماسينين، طلبينين يئرينه يئتيريلمه‌سينه سبب اوْلور. بو حيسله‌لرده آرتيق سسله اوْخوما سؤز دئييميني اوٍسته‌له‌يير، اؤن پلانا كئچير. بيلمك لازيمدير كي، بو حيسسه‌لرده سسين نيظامليق اوْلماسينا، تميز سسلنمه‌سينه فيكير وئرمك ان باشليجا مسله اوْلماليدير. 
بيز اوْنودا دئيك كي، «پنجگاه» شؤبه‌سينين «راست» دستگاهيندا اؤزه‌ل (خوٍصوصي) مؤوقئه توتدوغوندان همين دستگاهي بعضاﱞ «راست پنجگاه» آدلانديريرلار. ايراندا ايسه هميشه بو دستگاها «راست – پنجگاه» دئييلير. عاده‌ته‌ن، «پنجگاه» دا موسيقي موٍعيّن درجه هزين، كؤوره‌ك خاراكتئر (نقش، خصوصيّت، اؤزه‌لليك) آلير. مثلاﱞ حاجي بابا حوٍسئين اوْو «پنجگاهدا» فضولي قزه‌لينين آشاغيداكي بئيتينده‌ن ايستيفاده ائتميشدير: 

چوْخ عشقه هوس ائده‌ني گؤردوم كي، هواسين، 
ترك ائتدي سنين عاشيقي نالانيني گؤرجـــــك 

بو بئيت مئلودييانين (هاوانين، نغمه‌نين، لحنين،ماهني‌نين) يانيقلي آوازيني چوْخ دوٍزگون سجييه‌لنديرير. خواننده‌لريميز بو جهتي نظر آلماليديلار. ائله تصادوٍفي دئييل‌كي، «لئيلي و مجنون» اوْپئراسينين ايكينجي پرده‌سينده ان تأثيرلي صحنه‌لرينده‌ن بيرينده اوٍزئيير حاجي بَي‌اوْو «راستين» «پنجگاه» شؤبه‌سينين هزين مئلوديياسيندان ايستيفاده ائتميشدير. 
«پنجگاهدان» سوْنرا سسله‌نه‌ن «راك» گوشه‌سي‌ده همين حيسسه‌لري تره ننوٍم ائدير. 
«قرائي» ايله «اميرين ايسه سوْن شؤبه‌دير. بو شؤبه‌لرين اوْخونماسيندا آرتيق قزه‌لده‌ن ايستيفاده اوْلونمور. اوْنون يئرينه بو شؤبه‌لرده «ها»، «امان، امان، يار»، «بئداد، امان»، «يار، امان» كيمي نقارت واري سؤزلر اوْخونور. «قرائي» و «اميري» كيچيك شؤبه‌لردير. بونلار «مايئييه» قاييتماق اوٍچون بير نؤوع «كئچيد» شؤبه‌سيديلر. «قرائي» و «اميري» شؤبه‌لري واسيطه‌سيله زيلده‌ن بمه ائنمه پروْسئسي (گئديشي، جرياني) اوْلور. «مايئيه» «آياق» لا «راست» دستگاهي ساكيت طرزيده تاماملانير. موسيقي آخينينين بو سجييّه‌وي (اؤزه‌لليك، خوٍصوصي، خاص اوْلماق) جهتيني خواننده‌لر نظره آلماليديلار. بير نؤوع «پنجگاه»، «راك» ، «قرائي»، «اميري» شؤبه‌لري موغامين تامام دستگاه كيمي سوْنا يئتمه‌سينه زمين يارادير. 
«راست» دستگاهي آذربايجاندا چوْخ گئنيش ياييلميشدير. اوْنو هر موٍغنّي اوْخومور. اوْنا گؤره‌كي، اوْنو اوْخوماق اوٍچون گره‌ك موٍغنّينين سسينين ديياپازوْنو (ووٍصعتي) گئنيش و ايمپروْويزه (حاضيرلاشمادان، شعر، نوٍطق سويله‌مه، هاوا اوْخوما، آهنگ چالما) اوستادليغي اوْلسون. 
بو گؤزه‌ل موغام حاقدا اوٍزئيير حاجي بَي‌اوْو يازيردي: «راست» دوْغرودان راستليغا، دوٍزلويه و اوٍلوي جنابليغا مئيل ائتديره‌ن قييمتلي بير دستگاهدير. ظنّ ائديره‌م كي راست دويغو سال‌ليغا دئييل، عقله قيدا وئره‌ن بير موسيقيدير». «راستين» دينله ييجييه تأثيري بؤيوكدور. اوْ، اينسانا كيشيليك دويغوسو اوْيادير». يوخاريداكي فيكيرلر بو گوٍنوموزده ده آكتيواليدير (كئچريدي). خواننده و سازنده‌لريميز بويوك بسته كارين تؤوصييه‌لريني نظره آلاراق «راست» چاليب اوْخويان زامان كيشيليك قهرمانليق حيسسه‌لريني اؤن پلانا چكمه‌لي، «عقله قيدا وئره‌ن موسيقي» سجييّه‌سيني دينله‌ييجيلره چاتديرماليديرلار. 




راست دستگاهي و اوْنون خواننده


ياراديجيليغيندا ايفاسينا داير


مئتوديك تؤوصييه‌لر

